
Awal N Tudert #0035 

     Azul meṛṛa fell-awen, nesserem bxiṛ i tellam, Tadwilt n Wawal n tudert tuɣal-d ɣer ɣur-
wen, iwakken ad nkemmel ameslay, ad nkemmel-et tikli ɣef ayen yeɛnan Awal n Sidi Ṛebbi, 
yellan d Taktabt Iqedsen.  

     Akka awal dima mazal-aɣ, di Tektabt n Laṣel n ddunit, nebdat-id yakan , am akken i d-
nenna di tedwilt iɛeddan, nesla-d amek i d-yeɣli l ɛiqabn tmes yesnegren timdinin n Ṣudum 
akk-d Gumuṛ, d iẓuɣar meṛṛa i d-yezzin i temdint-agi, i kra yellan din yerɣa, acemma ur d-
yeqqim. 

     Ma yella nuɣal ɣer umezruy, ad naf deg imezwura n lqeṛn agi aneggaru, wid ixeddmen 
lbeḥt s ddew n lqaɛa, ufan lateṛ i d-yeqqimen n temdinin agi n Ṣudum aked Gumuṛ. Tura 
imukan nni iɣum-i-ten lebḥeṛ, lebḥeṛ i wumi qqaṛen lebḥeṛ yemmuten. Acuɣer i s-qqaṛen 
lebḥeṛ yemmuten? Imi yessekcam-ed aman ur yessufuɣ ara, yeččuṛ d lmelḥ, ayen akk yellan 
deg-s yemmut, di tugett n lmelḥ, ɣef wakka i s-semman lebḥeṛ yemmuten, imi ulac deg-s 
tudert.  

     Timdinin n Ṣudum akk-d Gumuṛ, d yiwet n ttebciṛa i deg iɣ-d-yesɣeṛ Sidi Ṛebbi, akken ur 
aɣ-yettawi ara nadam n ddunit agi. Imdanen n temdinin n Ṣudum akk-d Gumuṛ ur mxallafen 
ara ɣef lɛibad n wass-agi. Di tazwara d ddunit i yettɣurrun imdanen-is, Awal n Ṛebbi yuran di 
Tebṛatt n Yeɛqub ixef amezwaru, taṣeddert 14 d tis 15 yenna: Amdan iɣelli di leɣṛur mi ara 
yettwajbed s ṭmeɛ, ṭmeɛ nni yetterew-ed ddnub, ddnub nni mi t-yexdem ittawi-d lmut. 

     Lmasiḥ ur yeǧǧi ara ayen ar aɣ-yesɣelṭen, yenna-d kulci, wagi a t-nɣeṛ daɣen di Linǧil n 
Lmasiḥ anda yura di luqa ixef 17, teṣeddert 31 d tis 32 Lmasiḥ yenna: Ass nni, ass nni, yeɛni 
ass mi ara d-yaweḍ nnger yettṛaǧun ddunit agi. Ass nni win ara d-yaf lḥal ɣef ssqef n 
wexxam-is, ma yesɛa leḥwayeǧ-is deg wexxam, ur d-ittrus ara akken a ten-yawi, win ara d-
yaf lḥal di lmelk-is neɣ di lexla ur d-yettuɣal ara ɣer deffir. 

     Sidna Ɛisa ikemmel yenna: Ccfut ɣef tmeṭṭut n Luṭ, d sseḥ, yuklel ma yella nesmeta-d neɣ 
newwi-d ameslay kan akka xfifen, ɣef ayen i d-neɣṛa di nnuba iɛeddan, d agi ad d-nefk fell-as 
kra n ttfaṣil ilaqen mi akken Lmalayek n Sidi Ṛebbi, ttucegɛen-d akken ad s-negren s tmes 
timdinin n Ṣudum akk-d Gumuṛ, d wayen akk yellan deg-sen-t. Am akken i d-nesla yakan, 
Luṭ, mmi-s n gma-s n Ibṛahim, ass mi imfaṛaqen, Luṭ, yexteṛ iṛuḥ yezdeɣ di temdint agi n 
Ṣudum, ɛeǧben-t izuɣeṛ n tmurt agi iwala tjuṛ, leḥcic abeḥri d waman, mkul lxiṛ yella di tmurt 
nni. Lɣaci n tmurt-nni ur uklalen ara lxiṛat agi n Sidi Ṛebbi, deg emɛi-nsen cuban lmel n 
lɣaba, xeddmen anager ddnub rennun. Jebden-d amrer n lɛiqab n Sidi Ṛebbi dɣa negren. 

      Luṭ, ɣurrentett wallen-is deg ayen iwala arm i d-yufa iman-is yeḥṣel di tlemmast n wid ara 
tečč tmes n lɛiqab. Yura wakka: Lmalayek n Sidi Ṛebbi nnan-as: Ttɣawel, ṛuḥ ini-sen i wid 
akk i k-yettilin iḍulan-ik wid akk yellan d ayla-k ad ɣiwlen ad ffɣen, akken ad ttuselken. Luṭ, 
iṛuḥ ixebbeṛ-iten akken ad fɣen si temdint n Ṣudum, imi atan attenger s lɛiqab n tmes, meɛna 
ulac win i t-yumnen, ḥesben kulci d tmesxiṛ. Tagi tella di ṭbiɛa n yemdanen a leḥbab, 
yettwacudden s ddnub yellan deg-sen, mačči kan imi d Luṭ ur tuminen ara, meɛna d ayen 
nettwali ula d ass-a, Lmasiḥ s yiman-is ur tuminen ara yemdanen. Ddunit tewɛeṛ aṭas, tejbed 

amdan am dkir, d ayen ara nwali tura di Luṭ, d wat wexxam-is, imi Sidi Ṛebbi yebɣa ad aɣ-
yesɣeṛ sseg-sen.  

     Dagi ara nwali ttebciṛa mi tella, Luṭ d wat wexxam-is walan tidett, d ṣṣeḥ ẓran tamdint 
tenger s tmes, meɛna yura wakka: Mazal ttezzin rennun, ugin ad d-fɣen, imi Ṣudum icudditen 
s cci isɛan dinna. Yura wakka daɣen, Lmalayek n Sidi Ṛebbi, ṭfen Luṭ deg ufus, ssufɣen-t, 
tameṭṭut-is d yessi-s wwin-ten beṛṛa i temdint, imi Sidi Ṛebbi yebɣa ad ttuselken. 

      Ayen akka yeḍṛan i d-nesla, Sidi Ṛebbi mačči d leḥkayat, mačči d tiḥkayin i d aɣ-d-iḥekku 
ɣef wamek i yeɛac Luṭ, neɣ d acu yexdem! Meɛna d lewṣaya-t i d aɣ-d-yettek iwakken ad 
nissin d acu ara nexdem nekkni iwakken anexḍu i twaɣit. Am akken Lmalayek n Sidi Ṛebbi 
ssewlen-d i Luṭ, iwakken ad d-yeffeɣ si temdint n Ṣudum, akken ad yettusellek, akka ula d 
nekkni d aɣen, yessutur-aɣ-d Yasuɛ Lmasiḥ iwakken ad neffeɣ si Ṣudum-nneɣ iɣ-icudden, 
ama d ddin, ama d lɛeddat, ama d tiḥeṛci, ama d ticiṭent neɣ d wayen nniḍen, neẓra yakk belli 
leɛyub n ddunit-agi aṭas i yellan. 

     Ad d-uɣal-aɣ alamma d Luṭ d wat wexxam-is, imi yis-en i d aɣ-d-isɣeṛ Sidi Ṛebbi, ad nef 
yura wakka: Mi akken Lmelk n Ṛebbi, yessufeɣ-iten-id beṛṛa i temdint, yenna i Luṭ: Ɣiwel 
qleɛ iḍaṛṛen-ik, ɣiwel ṛuḥ ḥader, ḥader ad tḥebseḍ deg zaɣaṛ, ṛuḥ ali alamma d adrar ma tebɣiḍ 
ad tettuselkeḍ. Dagi Lmelk n Sidi Ṛebbi d lewṣaya is-yefka i Luṭ, yenna-as: Ṛuḥ, ḥader ad 
tḥebṣeḍ deg zaɣaṛ, ali alamma d adrer ma tebɣiḍ ad t-ttuselkeḍ. 

     Tura ad d-nini acuɣeṛ i s-yefka ttfaṣil agi ? Ur a s-ynni ara kan ɣiwel ṛuḥ, meɛna yerna 
yenna-as: Ḥader ad tḥebseḍ deg zaɣaṛ, ali alamma d adrar, axaṭeṛ yeẓra belli Luṭ d azaɣaṛ n 
Ṣudum yeččuṛen d lxiṛat i t-iɛeǧben, i t-isḍemɛen, ad yebɣu ad yeḥbes dinna, a t-yawi ṭṭmeɛ 
ma yella kra ara yawi yid-es, alamma teṭfit ara t-yeččen! Tin ara yeččen Ṣudum d izuɣaṛ i s-d-
yezzin. Awal n Sidi Ṛebbi akka i yexdem, kra yellan yettak-d lewṣaya i nekkni d aɣen ass-agi.  

     Acḥal i wumi t-ḍerru tagi! Lmasiḥ n Sidi Ṛebbi mi ara d-yessufeɣ, albeɛḍ di liḥala n ddnub 
d tnefsit, d ayen yecban Ṣudum ara tečč tmes, ideg i t-id-yessufeɣ mi ara d-nini tanefsit 
lemaɛna-s dima d lebɣi n bnadem yettawin ɣer twaɣit, acḥal d win i d-yessufeɣ di liḥala n 
ddnub d tnefsit i t-icedden, am lemtel i d aɣ-d-yefka i d-yessufeɣ si temdint n Ṣudum, amdan 
nni ur nettkemmil ara tikli qbala deg webrid n Lmasiḥ, meɛna, mi yedda a t-yawi ṭmeɛ n 
ddunit d ayen icuban ɣer izuɣaṛ n Ṣudum d win ijebbed lxiṛ n ddunit, anda ara yettwaṭṭef am 
ṭṭiṛ di tefxett.  

     Sidi Ṛebbi yefka-aɣ-d ttebciṛa di Luṭ, yesɛan amkan di tira iqedsen, akken ad aɣ-d-yesɣeṛ 
deg-s nekkni s lxelq n ddunit agi. Am akken yers deg Awal n Sidi Ṛebbi, deg anda yura di 
Tebṛatt n wat Kuṛant tamezwarut, ixef 10 teṣeddert 11 yenna : Ayen akk yeḍṛan yid-sen, yeɛni 
wigi yexteṛ Sidi Ṛebbi mačči akken ad aɣ-d-ḥkun ɣef tudert-nsen nutni, meɛna yenna ayen 
yeḍṛan yid-sen, akken ad aɣ-yili inekkni d leqṛaya. 

     Ad d nuɣal ar Luṭ, ihi ɣef akka i d as-yenna Lmelk n Sidi Ṛebbi, ur ḥebbes ara deg zaɣaṛ 
deg n Ṣudeum, yeɛni am akken yebɣa ad as-yini : Ḥader a k-yawi ṭmeɛ n uzaɣaṛ n Ṣudum ? 
Ad tḥebseḍ di nna a d-awiɣ cci yellan d leɣṛur, ṛuḥ ali alamma d adrar, ṛuḥ ɣer yixef aɛlayen, 
anda ara t-beɛdeḍ ɣef ccqa d wayen ur nelhi. Meɛna Luṭ, d acu i d as-yenna ? yenna-as : Di 

leɛnayak, ur zmireɣ ara ad aliɣ ɣer wedrer, ǧǧiyi kan ad rreɣ ɣer temdint-agi tamecṭuḥt i d-
iqeṛben, temdint iwumi qqaṛen Tswaṛ, yak temdint-agi d tamecṭuḥt ! 

      Dagi ad naf am akken yebɣa ad as-yini, neɣ mačči d temdint meqṛen i d ak-ssutreɣ? Aneɣ 
d tamdint mecṭuḥen? Netta d ṣṣeḥ, mačči imi mecṭuḥet neɣ meqṛet temdint i d as-yenna akka, 
meɛna imi teqṛeb ɣer uzaɣaṛ n Ṣudum, yebɣa a tent-yerbeḥ i snat ! Ad yebɛed ɣef temdint n 
Ṣudum akken ad yidir ur yettmettat ara, ad iṛuḥ ɣer temdint n Ttweṛ akken ad yeqqim dima 
yeqṛeb ɣer uzaɣaṛ n Ṣudum akken ad yerbeḥ. Mebla mi ifekkeṛ ɣef tmes ara yeččen Ṣudum ad 
ternu izuɣaṛ-is d wayen akk i d as-d-yezzin . Tagi d lewṣaya s ɣuṛ Sidi Ṛebbi i nekkni ass-agi 
ay atmaten, aṭas n wid yellan akka ad leḥḥun yiwen uḍaṛ deg ubrid n Sidi Ṛebbi, aḍaṛ nniḍen 
deg ubrid n ddunit akk-d ttnefsit. Netta am akken qqaṛen “a bu snat atan kan yiwet ak-tṛuḥ”.  

     Ad d-kemeɣ leqṛaya ɣef ayen yeɛnan i s d-ixebbeṛ Sidi Ṛebbi, ad aɣ-yeḍṛu mebla ccek, 
yura wakka: Ssbḥ mi d-yuli yiṭij ɣef ddunit, Sidi Ṛebbi iserreh-d i lehwa n tmes d ukebri ɣef 
temdinin n Ṣudum d Gumuṛ, kra yellan teččat tmes, timdinin d uzaɣaṛ is-d-yezzin s yemdanen 
s lmal, d ṭṭjuṛ kulci yuɣal d iɣiɣden. Luṭ d wat wexxam-is mi akken ṛuḥen iwessa-ten Lmelk n 
Sidi Ṛebbi, ḥadret win ara yezzin ɣer deffir! Yenna-asen akka Lmelk nni, ur ilaq ara ad 
ttemuqlem ɣer deffir. Meɛna tameṭṭut n Luṭ, mi akken yekker dexxan d tmes di Ṣudum d 
Gumuṛ, tezzi tessaked ɣer deffir ur tuɣ ara awal i Sidi Ṛebbi, yura wakka: “Tameṭṭut n Luṭ 
tezzi-d ɣer deffir-es, dɣa teqquṛ dinna temmut, tuɣal d aẓru n lmelḥ”.  

     Acuɣeṛ tameṭṭut n Luṭ i d-tezzi i d-seked ɣer deffir-es ? Axaṭeṛ teǧǧa-d ul-is di Ṣudum, 
iḍarren-is ffɣen-d ma yella d ul-is ur d-yeffiɣ ara. Dagi ara d-naf Awal n Lmasiḥ yeqqaren: 
Win yeṭṭfen lmaɛun ad yekrez isikid ɣer deffir ur yeṣliḥ ara i Tgelda n igenwan, mi issikid ɣer 
deffir ur yeẓri ara anda yeggaṛ iḍarren-is am uderɣal, yeɛni amdan yellan akka tudert-is am yir 
ṭṭejṛa ur d-fki ara lfakya, ara s-yarren lɛez i Sidi Ṛebbi, ara s-nefɛen imdanen nniḍen. Amdan 
yeqqaṛen, ileḥḥu deg ubrid n Lmasiḥ ma issikid ɣer deffir neɣ issikid d acu i hedṛen fell-as 
wiyaḍ, d acu ara d-inin imwlan-is, yessikid ɣer deffir ɣer lecɣal yellan di lhawa n ddunit akk-
d tnefsit. 

      Aṭas i yellan akka ay atmaten, tebɛen abrid n Lmasiḥ yessufeɣ-iten si ṭlam ɣer tafat, 
nezmer daɣen ad d-nini belli yessufeɣ-iten-id si temdint n Ṣudum ara tečč tmes, ass-mi uɣalen 
ssikiden ɣer deffir, ḥebsen tikli uɣalen ɣer lɛaddat-nni n ṭlam n ddunit iseg i d-fɣen yakan, s 
wawal kan akka mecṭuḥen, ṭṭaxṛen i webrid n tudert uɣalen ɣer webrid n lmut. 

     Tameṭṭut n Luṭ i d aɣ-yefka Sidi Ṛebbi, d tebciṛa akka i teḍṛa yid-es, tella tefeɣ-ed si 
Ṣudum yellan d amḍiq n lmut, tedhem abrid n tudert tuɣal tezzi-d ɣer deffir tezzi-d udem-is 
ɣer lmut, yura wakka: Tameṭṭut tuɣal d aẓru n lmelḥ, yeffeɣ-ed deg-s usigna, n lmelḥ i d-
iɣellin ɣef lqaɛa, tameṭṭut n Luṭ teqquṛ dinna yulitt lemelḥ, teqqim akken d tebciṛa hedṛen fell-
as yemdanen n lweqt nni, aremi i d-yekcem lebḥeṛ n lmelḥ yellan akka tura neɣ win iwumi 
qqaṛen lebḥeṛ yemmuten, yefled iɣum imukan nni n Ṣudum d Gumuṛ.  

     Awal n Sidi Ṛebbi akka i yexdem yebna ɣef tidett, ansi i t-id-walaḍ yettak-ed tafat? Ula d 
amezruy iheddeṛ-ed fell-as, Sidi Ṛebbi yebɣa ad nefhem lɛiqab n tmes, i d-yeɣlin ɣef Ṣudum 
akk-d Gumuṛ mačči d teḥkayt yeḍṛan di zman aqdim, meɛna d ayen yettṛaǧun ad d-yeɣli ɣef 
ddunit agi i deg nella ass-agi daɣen. Lmasiḥ s yiman-is yeseɛlem-aɣ-d ɣef wakka a t-nef anda 

yura wakka di Linǧil n Luqa ixef 21 teṣeddaṛt 33 yenna: “lqaɛa d igenni ad ɛeddin ad ṛuḥen, 
meɛna Awal-iw ur yettṛuḥ ara”. Awal-iw akka i yenna Lmasiḥ ur yettṛuḥ sani, alamma yeḍrad 
kullec. 

      Am akken ara d-nɣeṛ daɣen Awal n Lmasiḥ yuran di Tebṛatt n Buṭṛus tis snat ixef 3 
teṣṣeddert 7 alamma d tis 10: Buṭṛus d amceggeɛ n Lmasiḥ yettuwehha-d fell-as wawal agi 
yenna: A wid aɛzizen, tella yiwet n lḥeǧa ur tt-t-ttut ara, s waken alef n iseggasen zdet n Sidi 
Ṛebbi, am akken d yiwen wass. Ssid-nneɣ Σisa Lmasiḥ ur yettɛeṭṭil ara ad yeḍṛu wayen 
yenna, acḥal i yeɣelṭen qqaṛen ayagi ur d-yettas ur d-iḍeṛṛu netta d ṣṣber kan i yeṣber, yettṛaǧu 
a d-asem akk leslek, imi ur yebɣi ara ad iḍiɛ ula d yiwen. 

     Akka a leḥbab nesla-t-id imi alef iseggasen ɣer Sidi Ṛebbi, am yiwen wass, Sidi Ṛebbi ur 
t-id-iḥud ara lweqt d agi ikemmel yenna ɣef ass n Ssid, Ssid yellan d Lmasiḥ, mi ara d-yas ad 
yeɣleq tawwurt i ddunit ass n lḥisab, am akken i t-id-yenna yakan deg Awal-s: Mi ara d-yas di 
lɣefla ḥed ur yebni fell-as. 

      Deg ass icuban wagi ass n tagara, iganwan ad ɛeddin s tṛuzi, kra dinna ad iɛeddi deg ḥaṛuq 
n tmes, lqaɛa n ddunit d kra tejmeɛ meṛṛa atečč tmes. Sidi Ṛebbi ihedder-aɣ-d a leḥbab, d 
ayen akken yeḍṛan i Ṣudum akk-d Gumuṛ, i yeṛǧan ddunit n wass-agi, anwa i d aseɛdi ihi? D 
win ur neqqaṛ ara ar azekka d win ur nettara ara iw zekka ayen yezmer a t-yexdem ass-a, ilaq 
a d-yas ass-a ɣer leslak ma kka mazal igenwan d lqaɛa, axaṭeṛ ma yella ɛeddan igenwan akk-d 
lqaɛa dayen ifut lḥal, imiren nni nndam ur tezmir a d-xdem kra. 

      Akka a leḥbab nesserem d akken testenfɛem-d deg ayen i d-nenna ass-agi, tadwilt-nneɣ 
teweḍ-ed ɣer tagara-ines, nesserem d akken ad d-nuɣal ɣuṛ-wen di lehna d lxiṛ neǧǧa-ken di 
tafat n Lmasiḥ ar tikkelt nniḍen. 


